Darlleniadau Dramatig

Ar brawf o flaen Ffestus
Actau 25: 1 – 12
Llefarydd
Dridiau ar ôl iddo gyrraedd y dalaith, aeth Ffestus i Jerwsalem. A dyma’r prif offeiriaid a’r arweinwyr Iddewig yn mynd ato, i ddweud wrtho beth oedd y cyhuddiadau oedd ganddyn nhw yn erbyn Paul. Dyma nhw’n gofyn iddo anfon Paul yn ôl i Jerwsalem fel ffafr iddyn nhw. (Eu bwriad oedd ymosod arno a'i ladd pan oedd ar ei ffordd). Ond dyma Ffestus yn ateb: 

Ffestus
Mae Paul yn y ddalfa yn Cesarea, a dw i’n mynd yn ôl yno'n fuan. Caiff rhai o'ch arweinwyr chi fynd gyda mi a’i gyhuddo yno, os ydy e wedi gwneud rhywbeth o'i le.

Llefarydd
Buodd Ffestus yn Jerwsalem am ryw wyth i ddeg diwrnod, yna aeth yn ôl i Cesarea. Yna'r diwrnod wedyn cafodd Paul ei alw o flaen y llys. Yn y llys dyma’r Iddewon o Jerwsalem yn casglu o'i gwmpas, a dwyn nifer o gyhuddiadau difrifol yn ei erbyn, er bod dim modd profi dim un ohonyn nhw. 


Wedyn dyma Paul yn cyflwyno ei amddiffyniad: 

Paul
Dw i ddim wedi torri'r Gyfraith Iddewig na gwneud dim yn erbyn y Deml yn Jerwsalem na’r llywodraeth Rufeinig chwaith.

Llefarydd
Ond gan fod Ffestus yn awyddus i wneud ffafr i'r Iddewon, gofynnodd i Paul:

Ffestus
Wyt ti'n barod i fynd i Jerwsalem i sefyll dy brawf o 'mlaen i yno?

Paul
Dw i yma'n sefyll o flaen llys Cesar, a dyna lle dylid gwrando’r achos. Dych chi’n gwybod yn iawn fy mod i heb wneud dim yn erbyn yr Iddewon. Os ydw i wedi gwneud rhywbeth sy’n haeddu'r gosb eithaf, dw i'n fodlon marw. Ond, os nad ydy'r cyhuddiadau yma’n wir, does gan neb hawl i'm rhoi fi yn eu dwylo nhw. Felly dw i'n cyflwyno apêl i Gesar!

Llefarydd
Felly ar ôl i Ffestus drafod y mater gyda'i gynghorwyr, dyma fe'n ateb:

Ffestus
Rwyt ti wedi cyflwyno apêl i Gesar. Cei dy anfon at Cesar!

